History of the XX Century Mongolia
              Lecture 3  Notes

   State policy to develop Mongolia like Britain 


ХХ зууны Монголын түүх 
                                                  Лекц 3 

     Монгол улсаа Англи лугаа хөгжүүлэх гэсэн төрийн бодлого 


  Манж, Хятадаас гадна Орос, Япон, АНУ, Их Британи зэрэг их гүрнүүдийн давхар колончлолын бодлогыг сөрөн Манжийн эрхшээлд байсан Монголчууд хэдийгээр нэгдсэн Монгол улсаа байгуулж чадаагүй ч 1911 оны 12 сарын 29-нд Ар Монгол дэлхий дахинд Тусгаар тогтнолоо тунхагласан юм. Энэ тухай японы монголч эрдэмтэн Тачибана Макото “Манж Чин улсын бүрэлдэхүүнд багтаж байсан олон үндэстэн дотроос Монголчууд цор ганцаараа Тусгаар тогтнож чадсан юм” гэсэн байдаг.
  Энэ үеийн хүн амын тоог дурдвал Их Британи 41 сая, Япон 50 сая, АНУ 97 сая  Хятад 500 Р.Болдын номонд “Бүрэн эрхээ тусгаарлуулсан Монгол” 400 сая,  Орос 101 сая, Монгол 542 мянга.  542 мянгахан хүн амтай  \Майскийн тооллого\ Монгол олон сая хүн амтай Их Гүрнүүдийн давхар давхар колончлолоос монгол улс тусгаар тогтнож гарч ирсэн явдал бол үнэхээр бахархамаар гайхамшиг байсан юм.
Цөөхөн хүн амтай монголчууд агуу их өвөг дээдэстэй улс байсан. Азид анхны их гүрнийг, Евро-Азийг эзэгнэсэн анхны их гүрнийг улмаар Дэлхийн Их Гүрнийг байгуулж байсан агуу их оюунлаг ард түмэн дахин тусгаар тогтнолоо тунхагласан явдал бол өвөг дээдэс, оюун ухаан оюун санаатай холбоотой байсан юм.

   
Монгол улсаа Англи улс лугаа хөгжүүлэх гэсэн Монгол төрийн бодлого
 1911 онд Тусгаар тогтнолоо олж авсны дараа Монгол улсаа дэлхийн хөгжингүй улс оронтой мөр зэрэгцэн хөгжүүлэхийн тулд Монголын засгийн газар дэлхийн олон оронд төрийн хэргийг шийдэхэд ард түмний саналыг төлөөлөгчдийн байгууллагаар дамжуулан авах парламентад ёс нэгэнт тогтсоныг хэлэлцэн үзэж Үндсэн хуульт засаглалыг тогтоож Улсын хурлыг байгуулах нь зүйтэй хэмээн үзэв. 1911 оноос хөгжингүй орнуудын Үндсэн хуулиудыг орчуулах ажил эхлэн 1914 он гэхэд Америк, Англи, Норвеги, Япон, Орос, Франц, Герман, Швейцар, Нидерланд улсын Үндсэн хуулиудыг орчуулж бэлэн болгожээ. Энэ Үндсэн Хуулиудаас  Англи, Америк, Япон, Норвеги, Оросын Үндсэн хууль манай Үндэсний номын сангийн гар бичмэлийн танхимд эх хувиараа хадгалагдаж байна. Богд хаант засгийн газраас Олон улсын үндсэн хуулиудыг орчуулсанаар ажлаа хязгаарласангүй олон улсад баримталж байсан эрх зүйн баримт бичгүүдийг орчуулж тусгаар улсын хувьд дотоод, гадаад бүхий л үйл ажиллагаандаа баримталж байв. 
    Монгол улсад аль улсын Үндсэн хууль, ямар засаглал идээшилтэй болохыг тогтоохын тулд тэдгээрийг нэг бүрчлэн нягтлан судлаж, хооронд нь харьцуулж нэгтгэсэн дүгнэлтийг гаргаж “Олон улсын Үндсэн хуулийн оршил” гэсэн баримт бичгийг боловсруулсан байна. Уг баримт бичигт: “... Англи улс болбоос бусад олон улсаас ялгардаг өөр бөгөөд хэдэн зуун онд анхан улс байгуулахаас эхэлж тогтсоор ирсэн хуучин заншил суртлыг үндэс болгож энэхүү хэмжээт засгийн Үндсэн хууль юугаан сахин хамгаалж, цагийг дагаж, тухайд залруулан дэлгэрүүлсээр иржээ. Бусад улсад ийм суртал байхгүй” (Олон улсын Үндсэн хуулийн оршил. УБ. 2009. х 7) хэмээн Англи улсын Үндсэн хуулийг нилээд онцгойлон үзсэн байдаг. Мөн цааш нь “... Европын баруун этгээд дэх Англи улс болбоос өөрийн засгийн аливаа байдал дүрсийг маш алгуураар цаггүй засан залруулсаар улам бүр боловсон, улам бүр идэр залуу мэт болгож, ялангуяа ардын сонголтын эрхийг хүндэтгэн үзэж, цааз хуулийг явуулах бөгөөд энэ Англи улсын суртлыг мэргэд бүгд цаг үргэлж шинжлэн үзэж ...” (Олон улсын Үндсэн хуулийн оршил. УБ. 2009. х.13) байгааг тэмдэглээд “... Англи улс өөрийн харъяат олон колонийн газар ардын төлөөлөгчдийн хурал нээж, газар орон бүрийн суртал боловсрол ба хүч чадал, зан сурталыг харж, хурлын эрх мэдлийн хэмжээг хэдэн зэргээр ялган салгаж, тус бүр зохилдуулахыг хичээмүй. ... ард амьтны боловсрол, баян, хоосон сэлт адилгүй учир ... олон зэрэг дэвийн эрх мэдлийн захиргаа олгосон нь маш гайхамшиг мэргэн засгийн бодлого ... ” (Олон улсын Үндсэн хуулийн оршил. УБ. 2009. х.14) хэмээн Англи улсын  хэмжээт цаазат засаглалыг талархан тэмдэглэсэн байдаг. Англи улс нь анх 1215 онд Английн ван Иоанны тунхагласан  “Их Харт” (The Great Charter)-ыг Үндсэн хуулийнхаа эх болгосон байдаг. Энэ олон зуун жилийн түүхтэй, олон зуунаар шалгагдан гарч ирсэн эрхийн бичгийг Богд хаант засгийн газар анхааралдаа авч Англи улсын Үндсэн хууль бол хөгжингүй бусад олон орны Үндсэн хуулийн эх мөн гэдгийг “Олон улсын Үндсэн хуулийн оршил” баримт бичигт тодорхой заасан байдаг. 
“Олон улсын Үндсэн хуулийн оршил” баримт бичигт дэлхийн улс бүр Үндсэн хуультай байж, түүнийхээ үндсэн дээр улс орноо хөгжүүлж байсан түүхийн алдаа оноог нягталсан байдаг. Мөн улс орон бүр Үндсэн хуулийнхаа дагуу янз янзын засаглалыг тогтоосон тухай тэмдэглэн үлдээжээ. Уг баримт бичигт Америк, Англи, Итали, Швейцари, Нидерланд, Дани, Герман, Австри, Венгер, Япон, Португали, Испани, Румын, Орос улс Үндсэн хуулиа хэрхэн батлаж, ямар амжилтанд хүрч, ямар хор хохирол амссаныг маш тодорхой тэмдэглэн үлдээжээ. “Олон улсын Үндсэн хуулийн оршил” баримт бичгийн үндсэн гол санаа нь Англи улсын Үндсэн хууль лугаа Үндсэн хуулийг Монголд боловсруулах, хэмжээт цаазат засаглалыг тогтооход чиглэгджээ гэж үзмээр байдаг юм. Чингис хааны үеэс дэлхийн хэмжээнд сэтгэж байсан Монголчуудын сэтгэлгээ ХХ зууны эхэн үед буюу Монгол улсынхаа тусгаар тогтнолыг сэргээн тунхагласан үед ч уламжлагдан хэрэгжиж байсныг энэхүү баримт бичгээс мэдэж болох юм. “Олон улсын Үндсэн хуулийн оршил” баримт бичиг бэлэн болсны дараа Үндсэн хуулийн эцэг болох Англи улсын Үндсэн хуулийг эх болгон Монгол Улсын Үндсэн хууль боловсруулах ажил Сайн ноён хан Намнансүрэнгийн удирдлаган дор эхэлж. Англи улсын Үндсэн хуулийг үлгэрээ болгон сонгосон нь санаандгүй зүйл байсангүй. Нэг талаар Англи улс болбоос хэдэн зуун онд анх хэмжээт засгийн Үндсэн хууль боловсруулж идээшлүүлж ирсэн Үндсэн Хуулийн эцэг орон мөн хэмээн үзсэн.  Нөгөө талаар Хэмжээт эрхт хаантай, дээд доод танхимтай Англи улсын парламентэд засаглал нь хаант Монгол улсад тохирно гэж үзжээ. Үндсэн хуулийн хамгийн гол зорилго нь хүний эрхийг хамгаалж, төрийн эрх мэдлийн хязгаарыг тогтооход чиглэгдэх ёстой гэсэн зарчмыг Богд хаант засгийн газар барьж байв. 1914 онд Үндсэн хууль боловсруулах бэлтгэл ажил  шувтарсанаар Монгол улсын Үндсэн хуулийн эх сурвалж “Улсын эрх” баримт бичиг бэлэн болжээ. 
Монгол улс “Улсын эрх” Үндсэн Хуулийн төслөөр бол хэмжээгүй эрхт хаант засаглалаас татгалзаж, хэмжээт эрхт хаантай, дээд доод танхим бүхий, парламентад засаглалыг тогтоох эрх зүйн орчин бүрджээ гэж үзмээр байдаг. 1914 онд Богд хаан болон Засгийн газарт зөвлөх, аливаа асуудлыг таслан шийдвэрлэх эрх бүхий Улсын дээд хурал, дээд хуралд хэлэлцэгдэж буй асуудлыг нягтлан хэлэлцэж санал оруулах эрх бүхий Доод хурал байгуулагдсан нь Монгол улсад парламентад засаглалын болон ардчиллын эхлэл тавигдав.

